
БИЛЈАНА ГЕОРГИЕВСКА

Им се обраќам на возрасните. На тие што можат да се сетат како 
пред три-четири децении ни изгледаше недогледниот, магловит 
простор, наречен иднина. Многу патишта низ кои требаше да поми-
неме, со успех, до голем успех? Да постигнеме многу  во праведен, 
организиран и безбеден свет, што секако требаше да ни го остават 
возрасните...Тука сме, во нашата младешка иднина. Не е се како што 
очекувавме.

Ги охрабрувам младите. Тие што сега пред очи ја имаат таа бес-
крајност, наречена иднина. Знам дека наѕираат многу патишта по 
кои планираат да поминат, до голем успех. Но имам чувство дека 
нивното потпирање на возрасните, дека ќе го уредат и ќе им го 
остават светот организиран и мирен, веќе не е толку безрезервно. 
Пораснаа во транзиција, а сега категорично велат „најдобро сами да 
ги земеме работите во свои раце, да учествуваме“?  

Токму на тие, но и на сите млади, им го посветуваме ова изда-
ние од списанието „Предизвици“. На активните, организаторите, 
иницијаторите, љубопитните, тие што говорат, гласно размислува-
ат, ги искажуваат дилемите и бараат решенија. Тие што велат „сега 
е нашето време“ за заеднички со возрасните да трасираат пат за 
постабилна иднина. Тие што не чекаат се да им биде оставено, ниту 
пак веруваат дека така е најдобро. Им ги отстапивме страниците од 
ова издание како поддршка на младите кои сакаат еднакви  можно-
сти со врсниците од соседството и од Европа, кои соработуваат и се 
залагаат за целосно обединување на континентот.

Имав среќа да се вклучам во редакцијата на „Предизвици“ во 
момент кога младите дојдоа на ред, кога побаравме да го слушнеме 

нивното мислење, нивната визија. Со ентузијазам го прифатија пре-
дизвикот како шанса да кажат дека бараат рамноправно учество во 
сите процеси што ја креираат иднината. Да кажат дека се активни, 
дека имаат енергија и волја, да не потсетат како изгледаат нештата 
од нивната гледна точка. Да ни предочат кои сторени грешки не са-
каат да се повторат, кои предрасуди мора да се надминат, кои тра-
диции ги доживуваат повеќе како бреме отколку како наследство 
на одделни заедници. 

Предлагаат подобро и подостапно образованието, подоследна 
акција против климатските промени, грижа за менталното здравје, 
бараат поголема застапеност во медиумите, политичко ангажи-
рање, „неполитичко“ вработување, регионална и соседска соработ-
ка и вкупна европеизација. Сакаат да запре иселувањето на нивна-
та генерација од земјава, но отворено посочуваат дека без повеќе 
можности за квалитетен живот, егзодусот ќе продолжи. 

Европската Унија ја посветува 2022 за Европска година на мла-
дите, во обид да овозможи учество на што повеќе млади во креи-
рањето на позелена, поинклузивна и дигитална иднина. Европа, 
на генерацијата што жртвуваше најмногу за време на пандемијата, 
се труди да и понуди подобри шанси во образованието, обуките, 
вработувањето и граѓанското и политичко ангажирање. Ги повику-
ва сите земји членки, централни и локални власти да  ги поддржат 
младите по двегодишната изолација, оттуѓеност и страв. Европа 
бара иницијативи кои ќе им влеат надеж и самодоверба особено 
на младите израснати во поскромни околности или од ранливите 
групи за да станат активни граѓани и актери на позитивни промени. 

Европската година на младите верувам дека нема да запре на 
границите на ЕУ, туку ќе го опфати и Балканот, каде што засега по-
тенцијалот е помал за сеопфатна поддршка на малдите. Но со до-
бар план и посветеност може да се постигнат некои од целите. За 
тоа сведочат и дел од текстовите на младите автори во ова издание 
на „Предизвици“. Во спротивно, „одливот на мозци“ и натаму ќе ги 
осиромашува семејствата и државата, и ќе остава ненадоместлива 
празнина во општеството. Затоа на почетокот им се обратив на воз-
расните...

Главен уредник на списанието

